
РАЗВИТИЕ ЦИФРОВЫХ УСЛУГ В ОБЕСПЕЧЕНИИ СТАБИЛЬНОСТИ 

РЕГИОНАЛЬНОЙ ЭКОНОМИКИ 

Abu Rayhon Beruniy nomidagi Urganch davlat universiteti  

Ijtimoiy-iqtisodiy fanlar fakulteti dekan oʻrinbosari 

 

Annotatsiya 
Ushbu maqolada raqamli xizmatlarning mintaqaviy iqtisodiy barqarorlikka taʼsiri nazariy va 

amaliy jihatdan tahlil qilingan. Tadqiqotda raqamli iqtisodiyotning asosiy komponentlari va ularning 

iqtisodiy tizimga integratsiyasi yoritilgan hamda hududiy raqamli infratuzilma rivojlanishi 

baholangan. Natijalar raqamli xizmatlar tranzaksiya xarajatlarini kamaytirish, bozor samaradorligini 

oshirish va investitsion jozibadorlikni kuchaytirish orqali iqtisodiy barqarorlikni taʼminlashda muhim 

rol oʻynashini koʻrsatadi. 

Kalit soʻzlar: raqamli iqtisodiyot, barqarorlashtirish, mintaqa, startap, iqtisodiy oʻsish, 

xizmatlar. 

 

В данной статье теоретически и практически проанализировано влияние цифровых услуг 

на региональную экономическую устойчивость. Рассмотрены основные компоненты 

цифровой экономики и их интеграция в экономическую систему, а также оценено развитие 

региональной цифровой инфраструктуры. Результаты показывают, что цифровые услуги 

играют важную роль в обеспечении экономической устойчивости за счёт снижения 

транзакционных издержек, повышения эффективности рынка и усиления инвестиционной 

привлекательности. 

Ключевые слова: цифровая экономика, стабилизация, регион, стартап, экономический 

рост, услуги. 

 

This article analyzes the impact of digital services on regional economic stability from both 

theoretical and practical perspectives. It covers the main components of the digital economy and their 

integration into the economic system, as well as evaluates the development of regional digital 

infrastructure. The results show that digital services play an important role in ensuring economic 

stability by reducing transaction costs, increasing market efficiency, and enhancing investment 

attractiveness. 

Keywords: digital economy, stabilization, region, startup, economic growth, services. 

 

Soʻnggi yillarda raqamli iqtisodiyotning jadal rivojlanishi va raqamli xizmatlarning kengayishi 

mintaqaviy iqtisodiyotlarda yangi imkoniyatlar va rivojlanish omillarini shakllantirmoqda. Global 

miqyosda raqamli xizmatlar hajmi 2023-yilda 4,5 trillion AQSh dollarini tashkil etib, umumiy 

xizmatlar eksportining 56 foizidan ortigʻini egallagan. Shu bilan birga, globallashuv jarayonlarining 

jadallashuvi, jahon iqtisodiyotining integratsiyalashuvi hamda raqamli texnologiyalarning kundalik 

hayotga keng joriy etilishi natijasida dunyo aholisining uchdan ikki qismi internetdan faol 

foydalanmoqda. 

Mintaqa aholisi tomonidan raqamli xizmatlarga, jumladan, IT xizmatlari, konsalting va 

moliyaviy xizmatlarga boʻlgan talab ham izchil ortib bormoqda. Shu bilan birga, raqamli 

texnologiyalar asosida yaratilayotgan xizmatlar-mintaqaviy iqtisodiy tizimlarning tashqi shoklarga 

moslashuvchanligini oshirib, barqaror rivojlanish uchun muhim zamin yaratadi. Shu bois, raqamli 

xizmatlarning mintaqa iqtisodiyotini barqarorlashtirishdagi rolini chuqur oʻrganish dolzarb ilmiy 

masalalardan biri hisoblanadi. 

Mintaqa iqtisodiyotini barqarorlashtirishda raqamli xizmatlarning oʻrni muhim boʻlib, ularni 

tahlil qilishdan avval asosiy iqtisodiy tushunchalarni aniqlash zarur. Raqamli xizmatlar axborot-

kommunikatsiya texnologiyalari asosida taqdim etiladigan xizmatlar majmui boʻlib, ular elektron 

hukumat, fintech va raqamli platformalarni oʻz ichiga oladi [1]. Barqaror rivojlanish iqtisodiy oʻsish, 

ijtimoiy tenglik va ekologik muvozanatni taʼminlashga qaratilgan model hisoblanadi [2]. Mintaqaviy 

iqtisodiy barqarorlik esa hudud iqtisodiyotining tashqi shoklarga moslasha olish va uzoq muddatli 

oʻsishni saqlash qobiliyatidir [3]. 

Raqamli xizmatlar iqtisodiy tizimni anʼanaviy, resurslarga tayanadigan modeldan koʻproq 

moslashuvchan va maʼlumotlarga asoslangan tizimga oʻtkazadi. Bu esa iqtisodiy barqarorlikni 

kuchaytirib, uzoq muddatli rivojlanish uchun mustahkam asos yaratadi. Natijada iqtisodiy oʻsish 

jarayonlari tashqi inqirozlarga nisbatan chidamliroq boʻladi. 

Shuningdek, raqamli xizmatlar tranzaksiya xarajatlarini kamaytirib, bozor samaradorligini 

oshiradi va iqtisodiy tizimning barqarorligini mustahkamlaydi [4]. Ular faqat xizmat koʻrsatish 

tezligini emas, balki yangi raqamli qiymat zanjirlarini ham shakllantiradi [5]. Bu esa bandlikni 

oshirish va mehnat bozorida barqarorlikni taʼminlashga xizmat qiladi. 

Mazkur tadqiqotda tizimli yondashuv asosida nazariy va empirik usullar qoʻllanildi. Xususan, 

ilmiy adabiyotlar tahlili orqali raqamli xizmatlar va iqtisodiy barqarorlik tushunchalari aniqlashtirildi, 

statistik maʼlumotlar asosida esa Xorazm viloyatida xizmatlar sektori dinamikasi tahlil qilindi. 

Tadqiqotda qiyosiy tahlil, dinamik tahlil hamda grafik vizualizatsiya usullaridan foydalanilib, raqamli 

xizmatlarning iqtisodiy oʻsish va barqarorlikka taʼsiri baholandi. Shuningdek, hududiy kesimda mobil 

aloqa qamrovi orqali raqamli infratuzilmaning rivojlanish darajasi oʻrganildi. 

2021–2025 yillar davomida Xorazm viloyatida iqtisodiy faoliyatning asosiy xizmat turlari 

boʻyicha sezilarli oʻsish kuzatilgan. Ayniqsa, axborot va aloqa xizmatlari hajmi 435,2 mlrd soʻmdan 

1534,4 mlrd soʻmga yetib, deyarli 3,5 barobarga oshgan boʻlib, bu hududda raqamli infratuzilma va 

AKT xizmatlarining jadal rivojlanayotganini koʻrsatadi. Shu bilan birga, moliya xizmatlari ham 

keskin oʻsib, 1671,8 mlrd soʻmdan 5063,6 mlrd soʻmga yetgan, bu esa fintech va raqamli toʻlov 

tizimlarining kengayib borayotganidan dalolat beradi. 

Savdo xizmatlari ham izchil oʻsib, 2025 yilga kelib 5175,2 mlrd soʻmga yetgan boʻlib, bu 

elektron savdo va raqamli platformalarning iqtisodiyotdagi rolini kuchaytirayotganini koʻrsatadi. 

Taʼlim va sogʻliqni saqlash xizmatlarida ham barqaror oʻsish kuzatilib, bu raqamli xizmatlarning 

ijtimoiy sohalarga ham kirib borayotganini anglatadi. Umuman olganda, ushbu dinamik oʻsish 

mintaqada xizmatlar sektorining diversifikatsiyalashuvi, iqtisodiy faollikning oshishi hamda raqamli 

xizmatlar orqali iqtisodiy barqarorlikning mustahkamlanayotganini tasdiqlaydi (1-rasm). 

 
1-rasm. 2021-2025-yillarda Xorazm viloyatida iqtisodiy faoliyatning asosiy turlari boʻyicha 

koʻrsatilgan xizmatlar hajmi, mlrd. soʻm [7] 

Mintaqada xizmatlar sektori dinamikasining tahlili shuni koʻrsatadiki, raqamlashtirish jarayoni 

eng avvalo axborot va aloqa, moliya hamda savdo xizmatlarida yaqqol namoyon boʻlmoqda, chunki 

aynan ushbu sohalarda oʻsish surʼatlari eng yuqori hisoblanadi. Ushbu tarmoqlar oʻz tabiatiga koʻra 

raqamli transformatsiyaga nisbatan yuqori moslashuvchanlikka ega boʻlib, ular asosan axborot 

oqimlari, tranzaksiya tizimlari va platformaga asoslangan faoliyatga tayanadi. 

Shu bilan birga, taʼlim va sogʻliqni saqlash kabi ijtimoiy sohalarda ham raqamlashtirishning 

gibrid shakllari tobora rivojlanib bormoqda, bu esa uzoq muddatli istiqbolda inson kapitalini 

rivojlantirish va ijtimoiy barqarorlikni taʼminlashga xizmat qiladi. Yaʼni, raqamli xizmatlarning 

mintaqaviy iqtisodiy barqarorlikka taʼsiri, asosan, raqamlashtirish darajasi yuqori boʻlgan va uni tez 

qabul qila oladigan tarmoqlar orqali shakllanadi. 

 
2-rasm. Urganch shahrida mobil aloqa tarmoqlari (2G, 3G, 4G va 5G) qamrov darajasining 

hududlar kesimidagi taqsimoti [8] 

 

Xaritadan koʻrinib turibdiki (2-rasm), Urganch shahrining markaziy qismida yuqori tezlikdagi 

mobil aloqa texnologiyalari, xususan 4G va qisman 5G tarmoqlari kengroq qamrovga ega. Bu 

hududlarda internet tezligi va sifati yuqori boʻlib, raqamli xizmatlardan samarali foydalanish 

imkoniyati kengaygan. Aynan shahar markazida raqamli infratuzilmaning yuqori darajada 

rivojlanganligi elektron tijorat, fintech xizmatlari va boshqa onlayn platformalarning faol ishlashiga 

zamin yaratadi. Shu bilan birga, shahar chekka hududlarida asosan 3G va ayrim joylarda 2G 

tarmoqlari ustunlik qilmoqda, bu esa raqamli xizmatlardan foydalanish imkoniyatlarini maʼlum 

darajada cheklaydi. Bunday nomutanosiblik “raqamli tafovut” (digital divide) mavjudligini 

koʻrsatadi. Natijada, markaziy hududlarda iqtisodiy faollik va raqamli xizmatlar rivoji tezroq boʻlsa, 

chekka hududlarda bu jarayon nisbatan sust kechmoqda. Umuman olganda, mobil tarmoq 

qamrovidagi farqlar mintaqaviy iqtisodiy barqarorlikka bevosita taʼsir koʻrsatadi, chunki yuqori 

sifatli aloqa infratuzilmasi raqamli iqtisodiyotning asosiy drayveri hisoblanadi. 

Xorazm viloyatida raqamli xizmatlar infratuzilmasini rivojlantirish doirasida amalga 

oshirilayotgan yirik loyihalardan biri – “Bir million dasturchi” tashabbusi boʻlib, uning natijasida 300 

mingdan ortiq yoshlar raqamli koʻnikmalarga ega boʻldi. Ulardan 270 ming nafari kurslarni 

muvaffaqiyatli yakunlab, sertifikatlarga ega boʻlgan. Mazkur tashabbus mintaqada inson kapitalini 

rivojlantirish orqali raqamli xizmatlar ekotizimini kengaytirish va iqtisodiy barqarorlikni 

mustahkamlashga xizmat qilmoqda [9]. 

Hozirgi kunda hududda 13 ta raqamli texnologiyalar oʻquv markazlari, 13 ta IT maktab va 

Urganch shahridagi IT Park filialida BPO maktab faoliyat yuritmoqda. Shuningdek, filialda 9 ta 

rezident kompaniya faoliyat olib borib, 40 ga yaqin startap loyihalar amalga oshirilmoqda, ulardan 5 

tasi moliyalashtirilgan. Ushbu koʻrsatkichlar raqamli xizmatlar sohasida tadbirkorlik muhitining 

shakllanib borayotganini, innovatsion biznes loyihalar rivojlanayotganini hamda mintaqada 

texnologik jamiyatning shakllanishi orqali iqtisodiy barqarorlikning taʼminlanayotganini koʻrsatadi. 

Raqamli xizmatlarning rivojlanishi mintaqaviy iqtisodiy barqarorlikni taʼminlashda muhim 

omil hisoblanadi, chunki ular iqtisodiy tizimni yanada moslashuvchan, samarali va innovatsion 

modelga oʻtkazadi. Xususan, Xorazm viloyati misolida xizmatlar sektoridagi jadal oʻsish, ayniqsa 

axborot-kommunikatsiya, moliya va savdo yoʻnalishlarida raqamlashtirish jarayonlarining 

faollashuvi iqtisodiy faollikni oshirib, yangi ish oʻrinlari yaratish va investitsion jozibadorlikni 

kuchaytirishga xizmat qilmoqda. Shu bilan birga, raqamli infratuzilmaning hududlar kesimida notekis 

rivojlanishi “raqamli tafovut” muammosini yuzaga keltirayotgan boʻlib, bu esa barqaror rivojlanishga 

toʻsqinlik qiluvchi omillardan biri sifatida namoyon boʻladi. Shu sababli, kelgusida mintaqalarda 

raqamli xizmatlar ekotizimini yanada rivojlantirish, infratuzilmani kengaytirish va inson kapitalini 

mustahkamlash orqali iqtisodiy barqarorlikni taʼminlash ustuvor vazifa boʻlib qoladi. 

Annotatsiya 

Mazkur maqolada Oʻzbekiston toʻqimachilik sanoatida paxta-toʻqimachilik klasterlarining 

shakllanishi va rivojlanishining ilmiy-nazariy asoslari tahlil qilingan. Unda hududiy klasterlarning iqtisodiy 

samaradorlikni oshirishdagi oʻrni, innovatsion texnologiyalarni joriy etish, resurslardan samarali 

foydalanish va qoʻshilgan qiymat zanjirini kengaytirishdagi ahamiyati yoritilgan. Shuningdek, soʻnggi 

yillardagi statistik koʻrsatkichlar asosida klasterlar faoliyatining rivojlanish tendensiyalari baholangan 

hamda tarmoqni yanada rivojlantirish boʻyicha ilmiy-amaliy tavsiyalar ishlab chiqilgan. 

Kalit soʻzlar: paxta-toʻqimachilik klasteri, hududiy rivojlanish, iqtisodiy samaradorlik, 

innovatsiyalar, qoʻshilgan qiymat, sanoat klasterlari, eksport salohiyati, raqamli transformatsiya, 

resurslardan foydalanish. 

